
KUALA LUMPUR (20 JANUARI 2021) - Suruhanjaya Hak Asasi Manusia Malaysia
(SUHAKAM) menzahirkan kebimbangan terhadap laporan berita baru-baru ini bahawa
Kerajaan mungkin meminda Akta Mahkamah Syariah (Bidang Kuasa Jenayah) 1965 (Akta
355) bagi memperkenalkan hukuman yang lebih berat ke atas golongan tertentu terutamanya
lesbian, gay, biseksual dan transgender (LGBT).

Buat masa ini, Akta 355 memperuntukkan bahawa Mahkamah Syariah mempunyai bidang
kuasa untuk mengenakan hukuman maksimum penjara selama tempoh tidak melebihi tiga
tahun, denda tidak melebihi RM5,000, atau sebatan tidak melebihi enam sebatan atau apa-apa
gabungan hukuman tersebut bagi kesalahan-kesalahan di bawah hukum syarak.

Berhubung dengan cadangan hukuman lebih berat di bawah Akta 355, SUHAKAM
menekankan bahawa segala bentuk penyeksaan dan layanan atau hukuman lain yang zalim,
tidak berperikemanusiaan dan menjatuhkan maruah termasuk sebatan adalah dilarang sama
sekali di bawah piawaian hak asasi manusia antarabangsa terutamanya Perisytiharan Hak Asasi
Manusia Sejagat (UDHR). Selama ini, SUHAKAM menyeru kepada pemansuhan hukuman
sebatan dalam semua undang-undang Sivil dan Syariah agar ianya selaras dengan piawaian hak
asasi manusia antarabangsa. Pengenaan hukuman sebatan terhadap pesalah wanita di bawah
Enakmen Syariah Negeri adalah bertentangan dengan peruntukan kesamarataan dalam (Perkara
8) Perlembagaan Persekutuan memandangkan Kanun Prosedur Jenayah persekutuan
mengecualikan pesalah wanita daripada hukuman sebatan bagi kesalahan di bawah undang-
undang persekutuan.

SUHAKAM menekankan bahawa setiap individu, tanpa mengira orientasi seks atau identiti
gender mereka, seharusnya mendapat hak asasi yang sama sepertimana yang termaktub di
bawah Perlembagaan Persekutuan termasuk hak privasi dan hak kepada kehidupan yang
bermaruah. SUHAKAM mengambil maklum bahawa Kerajaan telah memberi maklum balas di
Parlimen pada November 2020 bahawa cadangan pindaan ke atas Akta 355 akan dibincangkan
dengan lebih lanjut bersama negeri-negeri lain pada awal tahun 2021. Sehubungan itu,
SUHAKAM menyeru Kerajaan untuk mempertimbangkan semula cadangan pindaan Akta 355
dan memastikan agar ia selaras dengan piawaian hak asasi manusia antarabangsa. SUHAKAM
turut mencadangkan agar Kerajaan mengguna pakai pendekatan yang lebih prihatin dengan
menghormati prinsip hak asasi manusia untuk semua termasuk melalui sesi dialog yang
berterusan dan program kesedaran bersama pihak berkepentingan.

